
Gertuko batek esaten du maniobrak egiteko baino ez dela begiratu behar atzerantz. Aurpegi serio-serioa jartzen du, eta horrek are ironikoago bihurtzen du esaldia, nahiz eta denentzat ere ez hala izan, beti dagoelako baten bat erdi zunzunkordan geratzen dena, esanez bezala, non dago ba txistea? Izan ere, zertarako begiratzen du batek atzerantz? Nork jarraitzen dion ikusteko, buelta emateko edo norabidez aldatzeko. Ezta? 

Joera daukat esaldi arruntei berezkotik harago esanahia bilatzeko, baina; dohaina mania bihurtzeraino, askotan. Esaldi honekin ere halaxe gertatzen zait, batez ere prozesu baten bilakaera aztertzeko edo irudikatzeko orduan. 

Senarrak hil duen emakume gasteiztarraren kasua, esate baterako. Epaileak ukatu ziola babesa. Epailearen iritziz, berriz, emakumeak berak erretiratu zuela salaketa birritan... 

Errua, zergatiak, ardura... Hitz solte asko datozkit burura, eta maniobretan hasten naiz, bikotearen ibilbidea imajinatzen. Zerk erakarri ote zituzten? Zer ikusi ote zuen batak bestearengan? Zer gertatzen da gero? Noiz hasten da hausten bestearekiko irudia? Noiz hasten da geratzen lekurik gabe irudi -ideal- hori eguneroko bizimoduan? Zerk darama emakume bat senarra salatzera eta gero salaketa kentzera, behin eta berriz? Zer espero du, zer desio du, agian hasierako irudi -ideal- hura berreskuratzea...? Eta senarrak? Zer ezin du jasan edo onartu senarrak? 

